
IXESHA: 2 Iiyure


AMANQAKU: 75




	IMIYALELO:

· Phendula yonke imibuzo ngesiXhosa.

· Umvavanywa uya kulahlekelwa ngamanqaku ngenxa yomsebenzi omdaka, upelo gwenxa amagama nokungacwangcisi umsebenzi ngendlela.


	


	ICANDELO A

UMBUZO 1

Funda ezi zicatshulwa zilandelayo wandule ukuphendula okubuziweyo:
	


	Kuyinyaniso ukuthi kusa kusihlwa
Unyaka wokutshata kukaZweledinga yayingunyaka wentlutha.  Ilizwe laliyintombazana.  Imithi yayiluhlaza, neentyatyambo zinombizela kumabhabhathane nakubantu ngenxa yobuqholo bevumba lazo.  Imithi yeziqhamo yayisindwa ziziqhamo ezazisithi nditye wakuzijonga.

Ekuseni bezivakala iintaka zintyiloza zicula ngentsholo emnandi.  Nasebusuku izinja bezikhonkotha ngodlamko olukhulu.  Iimazi zeenkomo bezithi xa zibuya emadlelweni zinxakame ngobubelekazi obukhulu zilangazelela amathole azo.  Phaya ezintabeni imithombo yamanzi yayingayekanga ukuthulula amanzi acwengileyo.

	Inene loo nyaka yayingunyaka wolonwabo novuyo kwizinto eziphilileyo.  Phaya emachibini kwakudada amakhwenkwe.  Kude kufuphi nekhaya nanziya iihagu ziqubha emanzini amdaka kunye namantshontsho azo.

Iziqhwala zazingahlupheki kuba ukutya kwakukuninzi kungahanjwa khon’ ukuze kufunyanwe into etyiwayo.  Kaloku imvula yayisina phantse yonke imihla.  Belifingiza nje izulu emalanga kuthi emva koko kune ethambileyo yona imvula itsho ubusuku nemini.

Utshate kanye ngaloo nyaka wesi simanga sendyikityha yolonwabo nendyebo uZweledinga.

Watshata nentombi yaseMonti egama linguNomalizo.  Yayifundile kanobomi, yaye ingumntwana wabantu abangazange bayibona indlala.  Amabhongo aba njalo ke kulomyeni nakulontombi.

UZweledinga wamema ilizwe lonke, egxininisa ngakumbi kubantu abaziwayo kwizihlalo ke kulomyeni eziphakamileyo.  Kwakufuneka izidlo zomhla womtshato zifanele udidi olo lwabantu ababemenyiwe.  Hayi ke zasindwa iitafile zizipheko zexabiso lo gama ipokoti isele ize.  Nezinja ngaloo mini zaziziqhenya zingafane zitye nje.

Kanye ukuthiwa geqe kwesidlo somtshato kwavuka isivondoviya somoya.  Kwangoko kwavumbuka amafu amnyama, kwaduduma zee sa iintaka.  Isichotho esawa apho satshabalalisa yonke indyebo eyayingumbona emasimini.  Lwaphela uyolo ebantwini; esihlalweni sentlutha kwachopha indlala.  Kwaqala kwaphuma iinkokho emilonyeni, namasa akasweleka ezinyaweni. 

Kwaba ngakumbi kuZweledinga owayeyibhokoxele emtshatweni wakhe ipokotho yakhe.  Yadlala ngaye noNomalizo indlala.  Wanyanzeleka ukuba aye kufuna umsebenzi uZweledinga.


	1.1 
Yintoni eyayibangela ukuba izinja zizicingele/zizidle/zizithande?

1.2 
Unobangela wokuba uZweledinga akhuthalele ukwenza umtshato yayiyintoni?

1.3 
Zinto zini ezibonisa amabhongo kaZweledinga ekwenzeni lo mtshato?

1.4 
UNomalizo wayezalwa ngabantu abanjani?  Xhasa impendulo yakho ngokucaphula apha kwisicatshulwa.

1.5 
Cacisa ngamazwi alula intsingiselo yezi ntetho zilandelayo njengoko zisetyenziswe kwisicatshulwa osifundileyo:
1.5.1 kusa kusihlwa

1.5.2 ilizwe laliyintombazana

1.5.3 iziqhamo zazisithi nditye wakuzijonga

1.5.4 uZweledinga wamema ilizwe lonke

1.5.5 Zasindwa iitafile zizipheko zexabiso
	(2)

(2)

(2)

(2)

(1)

(1)

(1)

(1)

(1)


	Sesitshilo mlesi ukuthi eli siko lokulobolisa lidala ngangokuba linqabile ukulandeka kuthiwe laqala nini kwakutheni.  Kuma-Afrika ibiluzuko newonga emfazini ngokwakhe, abe likhaphukhaphu osukuba engalotyolwanga ngokufanayo kowabo nasemzini wakhe.  Yabe ibilishweshwe thina into ebingalotyolwanga.

Ngezaa nkomo umntu uya kondliwa kowabo akufelwa yindoda abe ngumhlolokazi kunye nezi nkedama, kuba kaloku zinekhaya kulonina.  Yinzulu yobuhlobo ke le ephathelele kubatshana.  Baya kondliwa balizwe, bade maxa wambi bazekelwe kulonina phaya nokufundiswa bafundiswe kulonina.  Intyunkula yesisele sobuhlobo lwekhazi kwabaNtsundu asisazi zintlangeni zimbi, kuba kulotyoliswa kumyeni nonyana ngentombi yabo eseyifile.  Abangeni abavela eYurophu – amaNgesi ke lawo – wona afika athi yintengiso ukulobolisa.  Ukuba kanti kukuthengisa oku, kukhe kuthengiswe

okanye kuthengwe into ngonaphakade?  Okanye bathenga bethengisa ntoni na abatshana aba ngokuya kucela amalizo kulonina?

KwabaNtsundu, ngokukodwa kumaXhosa, le nto umtshana akazange emke elila kulonina, ncama; ngokukodwa khona xa angasekhoyo unina selefile kuxa uthando lokwalamana luthathe ngaphaya.  Ukulobolisa oku wena asililo nesiko ukuba labetha umzi oNtsundu lo waluhlanga olumanyene uqilimba.  Yiyo nale nto iintlanga zimana ukulunyelisa ngokuthi yintengiso, kuba kaloku kuzo kubhangiswa ubuNtsundu bakwaNtu benziwa amaponyela neenkambuca zamaLawu.

(T.B. Soga: Intlalo Kaxhosa)


	1.6 
Laqala nini isiko lukulobola kwaXhosa?

1.7 
Gqibezela le ntetho: Ubuhle bendoda _______________ .

1.8 
Ingaba kwixesha langoku kusalotyolwa ngeenkomo na?

1.9 
Ingaba libaluleke ngantoni isiko lokulobola kuhlanga oluNtsundu?

1.10 NgokwasesiXhoseni iinkomo zekhazi zazilungiselela ukondla bani?

1.11 Abavela eYurophu balinyelisa njani isiko lokulobola?

AMANQAKU ECANDELO A:
	(2)

(2)

(2)

(2)

(2)

(2)

[25]


	ICANDELO B

UMBUZO 2


Funda esi sicatshulwa wandule ukusishwankathela ngezivakalisi EZIHLAMU ubonisa indlela yongcungcutheko, umothuko, nenkangeleko emva kongcungutheko.
	


	Wangcungcutheka entolongweni apho kuba kwasebuntwaneni bakhe indawo alala kuyo wayeyithathela ingqalelo.  Ngezo mini umzimba wakhe wawuzele zizigxala.  Ebusuku wayesoloko eziqhwisha kuba iingubo zeziqhu zazingamonwabisi.  Kangangendlela awayelichanguchangu ngayo naphaya elokishini wawungenakumqonda ukuba uya ezibhekileni xa ungamaziyo, wayesisicagogo.
Laa mhla wabanjwa wothuka kukubona enxityiswa ezamabanjwa ukuze impahla ebeyinxibile ukufika kwakhe ifakwe engxoweni.  Ebomini bakhe wayeqala ukungena entolongweni.  Iinyanga ezintathu zaphela sele ebhitye iingqame zingaphandle.  Wayegiyoza ukuhamb’ oku, erhotyoza, isangota siphume sonke, iminwe ingathi ziingcingo, ngaphezu kwento yonke wayekhathazeka kakhulu.  Nangexesha langokuhlwa yena wayeyintlekisa ekhwazwa


	“Heyi wena Mafikizolo! unonkonkonko le nto usingxolelayo ngokugukruza ubusuku bonke?  Ukuba akuzibambi ekukhohleleni sakukuhlutha nezo ngubo ulele ngazo.

Zanwenwezela okwesipirithi iindaba zokubanjwa kwakhe.  Kaloku elokishini wayeyimbalasane ngokuthanda ukuzibalula.  Nangomhla wetyala abaninzi babesenkundleni ngokululamela isimemo sakhe.

S.A. Dazela: Izono Zakho Ziya Kukujikela


	AMANQAKU ECANDELO B: 2x5 =
	[10]


	ICANDELO C

UMBUZO 3

Funda esi sicatshulwa singezantsi uze uphendule imibuzo elandelayo.
	


	
“Hayi, tu, do! Akangekhe! Hayibo! Nithini ngomntwanam?  Yise kaLanga! Yhoo! Ndiyekeni bethuna!  Ndiyekeni!!”  Badidizelisana noMaRhadebe owayeqatshulwe ngumothuko weentlungu bade baya kungena naye kwindlu yokulala apho uMdumisi wayechophe phezu komandlalo osongiweyo ethe phundlu amehlo, kubonakala ukuba ubuhlungu bomphefumlo bumkrolonxa amagolonxa entliziyo.  Athi amadoda xa eza ethwele uNgqakumbana kwavuka phantsi isampontshane somoya novuthuvuthu loqhwithela.  Imibane eluhlaza yaphambana esibhakabhakeni njengenamba efuna undikho kwisithokothoko sehlathi elingangenwayo.  Kuthe akungeniswa kuloo ndlu yayinabazali, isijwili sanga sichachambisa iifestile.


Kwaba ngomnye uwelewele akuthi utitshala omkhulu intliziyo isabetha.  Ngeli xesha amvuthela emlonyeni, abanye babemdlikidla, kukho nabamgalela amanzi.  Imithandazo yayidutyulwa ukuya kuSombawo.  Wathi balulu amehlo, abethana nakatitshala, wancuma, waqhwanyaza kwakanye kwaba kuphelile.  Isithonga semvula phandle sayithomalalisa inzwinini engaphakathi.  Lo gama kwenziwa amabona-ndenzile okunqanda umphefumlo kwindlu yokuphekela, phaya kwindlu engentla ibathu lezifundiswa nempi yengubo lalisenza udwishe lomlomo, kugxekwana ngokungabikho kwekliniki kwilali enkulu nephambili kwisithili saseNgqamakhwe.


“Njengoko senisazi, lo mntwana udlalwe lizulu xa ebethunywe evenkileni.  Siyavelana nalo mzi wakwaMiya.  Masinike imbeko nenzolo de kudlule umhla womsebenzi,” sitshilo isibonda ukungena kwaso kuloo ntlokoma yonyhukrulwano.


Udumo lukaNgqakumbana esikolweni lwabuyisa inyambalala yabantu emngcwabeni wakhe.  Wakhatshwa ngenkonzo ezukileyo eyahlala inamathele ezinkumbulweni nasezingqondweni zabantu ngenxa yontywizosi nokugixa okwenziwa ngabantwana besikolo ingakumbi amakhwenkwana awayeququzelela umfundisi nomfi lo kwiinkonzo zomthendeleko.  Kwathi sekudlule inyanga engcwatyiwe kwaba kuxa uMaRhadebe avuseleleka ubuhlungu zizinto ezazinxulumene nobomi bonyana wakhe.
(Z.S. Qangule, Izagweba)


	3.1 
Funda kumhlathi wokuqala isivakalisi sokuqala esizele zizikhuzo.  Uyaqaphela na ukuba ezi zikhuzo zinemvakalelo ezithi ziyinike.  Kwezi zivakalisi zilandelayo khetha isikhuzo usakugqiba uxele imvakalelo yaso:

Cwangcisa ngoluhlobo
	


	Isikhuzo
	Imvakalelo


	3.1.1 Mathse! Akamhle ngako lo mntwana.

3.1.2 Halala! Halala! Yaphum’ ikhusibhere ekhasini.

3.1.3 Nxa ! Ndidiniwe kukupheka yonke imihla.
	


	3.1.4 Gqwirhakazindini! Uza kumhlanza owam umntwana.

3.1.5 Bethu! Azi kode kube nini sihleli kobu bugxwayiba.

        1x10 =
	[10]


	UMBUZO 4

4.1
Kumhlathi wesibini wesicatshulwa chonga izihlomelo zibezihlamuNtlanu usakugqiba uzisebenzise kwizivakalisi ukubonisa ukuba uyazazi kodwa ungathathi izivakalisi ezikwisicatshulwa.


Cwangcisa ngoluhlobo 






        1x10 =
	(10)


	Isihlomelo
	Isivakalisi


	UMBUZO 5

5.1
Kwisicatshulwa osinikiweyo chonga ezi zigaba zentetho zilandelayo kumhlathi wesibini kuphela.

5.1 Isiphawuli sibe sinye.

5.2 Isifanekisozwi sibe sinye.

5.3 Isimelabizo sokwalatha sibe sinye

5.4 Izibizo zibe ZIBINI esinye ibe sisibizo sehlelo 6 esinye ibe sesehlelo 1a
	[10]


	UMBUZO 6
6. Lungisa iziphene ezithi zifumaneke kwezi zivakalisi zilandelayo.

6.1 Utelkom ubize abahlali ebaxelela ngokufakelwa kwenfononfono ezitalatweni.

6.2 Ukuanda kwaliwa ngumthakathi.

6.3 Oyena mntwana unaimbeko kwaba ngulo.

6.4 Ukuonga abantu abadala kuzisa iintsikelelo

6.5 Eli hlwempana ndingalenzela ntoni?

AMANQAKU ECANDELO C:

AMANQAKU EWONKE:
	[10]

40

75





















































P.T.O.


